
ANOTATSIYA 
Ushbu maqolada Alisher Navoiy hayoti va ijodining Turkiyada o‘rganilishi, shoir asarlari 

yuzasidan izlanish olib borgan turk olimlari  tadqiqotlariga to‘xtalingan. Buyuk mutafakkir shoir va 
davlat arbobi hazrat Mir Alisher Navoiy adabiy merosini keng tatqiq va targ‘ib etish maqsadida 
Turkiyadagi Bashkent universiteti huzurida tashkil etilgan “Alisher Navoiy tadqiqot markazi” va 
ushbu markazni tashkil etishda rahbarlik qilgan prof.Abdurahmon Guzal ustozning navoiyshunoslik 
hamda turk dunyosi masalalariga  oid tadqiqotlari yoritildi. Shuningdek, navoiyshunos olim 
Abdurahmon Guzal tashabbusi va tavsiyasi, tayyorlagan namunasi asosida Turkiyaning poytaxti 
Anqara shahrida o‘rnatilgan Alisher Navoiy haykali haqida ma’lumot berildi. Prof.Dr.Abdurahmon 
Guzal ilmiy faoliyatiga to‘xtalinib, navoiyshunoslik va turkologiya sohasidagi faoliyati yoritildi. 

Kalit so‘zlar: Alisher Navoiy, tadqiqot markazi, turk dunyosi, navoiyshunoslik.  

КРУПНЫЙ ИССЛЕДОВАТЕЛЬ ТЮРКСКОГО МИРА 
 

АННОТАЦИЯ 
В данной статье рассматривается изучение жизни и творчества Алишера Навои в 

Турции, а также анализируются исследования турецких учёных, посвящённые произведениям 
поэта. С целью всестороннего исследования и популяризации литературного наследия 
великого мыслителя, поэта и государственного деятеля Мир Алишера Навои при Башкентском 
университете в Турции был создан «Центр исследований Алишера Навои». В статье 
освещается деятельность данного центра, а также научные исследования в области 
навоиеведения и проблем тюркского мира, проводимые под руководством профессора 
Абдурахмана Гюзала, сыгравшего важную роль в создании центра. Кроме того, приводится 
информация о памятнике Алишеру Навои, установленном в столице Турции — городе Анкара 
по инициативе, рекомендации и на основе подготовленного проекта учёного-навоиеведа 

mailto:roxilaruzmanova694@gmail.com
http://dx.doi.org/10.5281/zenodo.19412153

Абдурахмана Гюзала. Также рассматривается научная деятельность профессора Абдурахмана 
Гюзала и освещается его вклад в развитие навоиеведения и тюркологии. 

Ключевые слова: Алишер Навои, исследовательский центр, тюркский мир, 
навоиеведение. 

A PROMINENT RESEARCHER OF THE TURKIC WORLD 

 
ABSTRACT 

This article examines the study of the life and works of Alisher Navoi in Turkey and discusses 
the research conducted by Turkish scholars on the poet’s literary heritage. In order to widely study 
and promote the literary legacy of the great thinker, poet, and statesman Mir Alisher Navoi, the 
“Alisher Navoi Research Center” was established at Bashkent University in Turkey. The article 
highlights the activities of this center and the studies related to Navoi scholarship and issues of the 
Turkic world conducted under the leadership of Professor Abdurahman Guzal, who played a key role 
in its establishment. In addition, information is provided about the monument to Alisher Navoi 
erected in Ankara, the capital of Turkey, based on the initiative, recommendation, and design prepared 
by the Navoi scholar Abdurahman Guzal. The article also discusses the academic activities of 
Professor Dr. Abdurahman Guzal and highlights his contributions to Navoi studies and Turkology. 

Keywords: Alisher Navoi, research center, Turkic world, Navoi studies. 
 
Turk dunyosining buyuk mutafakkiri Alisher Navoiy jahon adabiyotining barhayot 

siymolaridan bo‘lib, shoir adabiy merosini tadqiq etish va bu boy merosdan turkiy xalqlar ma’naviy 
dunyosini bahramand qilish bugungi kunda har birimizning muqaddas vazifamizga aylanib 
bormoqda. Ulug‘ shoir shaxsiyati va asarlarini o‘rganish so‘nggi yillardagi tadqiqotlardan keng o‘rin 
olayotganligi barchamizga ma’lum. Kuni kecha hazrat Alisher Navoiy bobomiz tavalludining 584 
yilligini nishonlash sababi bilan yurtimizda o‘tkazilgan xalqaro va respublika konferensiyalarida 
taqdim qilingan ilmiy kuzatishlar natijalari, chop etilgan ensiklopiyalar, xorijiy navoiyshunoslarning 
chiqishlari kunimizda navoiyshunoslikning yanada yangi bosqichga ko‘tarilayotganligining yaqqol 
namunasidir. Yurtimizda navoiyshunoslik borasida amalga oshirilayotgan ulkan ilmiy-amaliy ishlar 
qatorida turk qardoshlarimiz tomonidan ham salmoqli tadqiqotlar, jahon navoiyshunosligi 
ahamiyatiga molik ilmiy izlanishlar va monografiyalar yaratilayotganligi quvonarli holdir.   

Mana shunday ahamiyatli ishlardan biri Turkiyadagi Boshkent universitetida 2022-yil 10-
fevralda tashkil etilgan “ALİ ŞİR NEVAİ Araştırma ve Uygulama Merkezi (Alisher Navoiy tadqiqot 
markazi)”dir. Boshkent universiteti Alisher Navoiy tadqiqot markazi prof.Dr. Abdurahmon Guzel 
ustoz tashabbusi bilan tashkil etilgan bo‘lib, Hazrat Alisher Navoiy tomonidan ilgari surilgan turkiy 
tilning dunyo tillaridan ustunligi haqidagi tushunchasini munosib baholash va davom ettirish kabi 
ezgu maqsad yo‘lida vujudga keldi.  

Ushbu markaz faoliyati boshlangach, 5 oy ichida “I. Uluslararası Ali Şir Nevai’nin Eserleri 
ve Kültürel Değerleri Sempozyumu (Alisher Navoiy asarlari va madaniy merosi)” mavzusidagi 
xalqaro simpoziumni o‘tkazishga muvaffaq bo‘ldi. Samarqand davlat universitetining bir qator 
navoiyshunos olimlari ushbu tadqiqot markazining ochilishi haqidagi xabarni eshitib, bag‘oyat 
quvongan edik. Markaz tomonidan qisqa fursatda tashkil etilgan xalqaro simpoziumda samarqandlik 
professor-o‘qituvchilardan I.K.Mirzayev “Bertels, Bilimsel Nevayi Çalişmalarının Kurucusudur” 
mavzusıda, D.Salohiy “Nevai Sözlerinde Eski Türk Şiir Geleneklerinin Geliştirilmesi”, 
R.Ruzmanova “Ali Şir Nevayi’nin Dünya Edebiyatındaki Edebi Mirasının İncelenmesi” mavzularida 
ma’ruzalari bilan online ishtirok etib, ushbu konferensiya tashkilotchisi prof.Abdurahmon Guzel 

mailto:roxilaruzmanova694@gmail.com

ustoz bilan tanishgan edik. Prof.Dr.Abdurahmon Guzel ustoz bu simpoziumda “Hayretü’l-Ebrar’da 
Tasavvufi Unsurlardan Örnekler” mavzusida ma’ruza qilib, Alisher Navoiy qalamiga mansub 
“Hayrat -ul abror” asarining tarbiyaviy, tasavvufiy ahamiyati haqida ma’ruza qilgan edilar. 
Keyinchalik, 2024-yil 9-fevralda ustoz universitetimizga tashrif buyurib, Alisher Navoiy 
tavalludining 583 yilligi munosabati bilan talabalarimizga qimmatli ma’lumotlar berish bilan birga, 
Turkiyada navoiyshunoslik borasida amalga oshirilayotgan tadqiqotlar, ularning ahamiyati haqida 
so‘zlab bergandilar. Olimga turkiyalik professorlar Hamiye Duran va Nihal Yavuzlar hamrohlik 
qilishgandi. 

 
    Ustoz tashrifi davomida Samarqand davlat universiteti Turkologiya ilmiy-tadqiqot instituti 
faoliyati bilan ham yaqindan tanishib, hamkorlik masalalari muhokama qilindi.  
    Abdurrahmon Guzel ustoz SamDU o‘zbek tili va adabiyoti kafedrasi mudiri, professor, 
navoiyshunos olim Ibodulla Mirzayev bilan uchrashib, ilm-fan sohasidagi hamkorlikni yo‘lga qo‘yish 
masalasida kelishdi.  Shuningdek, Ibodulla Mirzayev bosh muharrirligidagi “Alisher Navoiy” xalqaro 
jurnali haqida fikr yuritildi. Ikki ulug‘ olim suhbatida qardosh mamlakatlarimiz o‘rtasidagi 
hamkorlik, navoiyshunoslik sohasidagi yangiliklar, yechimini kutayotgan muammolarga to‘xtalindi. 
Ustoz, bizga “I. Uluslararası Ali Şir Nevai’nin Eserleri ve Kültürel Değerleri Sempozyumu (Alisher 
Navoiy asarlari va madaniy merosi)” mavzusidagi xalqaro simpozium to‘plamini ham keltirgan 
edilar. “Ali Şir Nevayi’nin eserleri ve kültürel etkileri(Alisher Navoiy asarlari va madaniy ta’siri)” 
nomi bilan ushbu to‘plam 2023-yil Abdurahmon Guzel bosh muharrirligida Boshkent universiteti 
nashriyoti tomonidan nashr qilingan bo‘lib, ushbu to‘plamda Alisher Navoiyni ta’sirlantirgan 
madaniyat va muhit, shoir asarlari yuzasidan olib borilgan tadqiqotlar, hazrat Navoiyning turk va 
dunyo adabiyotidagi o‘rni, buyuk mutafakkir shoir adabiy merosiga oid turli mavzularda olib borilgan 
ilmiy kuzatishlar natijalariga tegishli ko‘plab salmoqli maqolalar joy olgan. 

 
 Shuningdek, prof.Dr. Abdurahmon Guzel o‘z tashabbusi va g‘oyasi asosida Turkiyada Alisher 
Navoiy haykali tayyorlanayotganligi, ushbu haykalning ochilish marosimiga otayurtdan 
navoiyshunos olimlarni taklif qilib, nufuzli bir konferensiya tashkil qilish maqsadida ekanligi 

haqidagi quvonchli xabarni bergan edi. Shuningdek, Alisher Navoiy haykalini xayolan qanday 
tasavvur qilishi va qog’ozga tushirilgan holatini ko‘rsatgan edilar. Oradan ko‘p o‘tmay, qisqa fursat 
ichida ustozning bu orzusi amalga oshdi. Turkiyaning poytaxti bo‘lmish Anqara shahrida Alisher 
Navoiy haykali ochildi. Haykalning ochilish marosimi “Bir bo‘lsak-yagona xalqmiz, birlashsak-
Vatanmiz!” shiori ostida bo‘lib o‘tayotgan O‘zbekiston mustaqilligining 33 yilligiga bag‘ishlangan 
tadbirlar doirasida tashkil etildi. Ochilish marosimida yurtimizning Turkiyadagi elchisi 
A.A’zamxo‘jayev ishtirok etib, bu muhtasham yodgorlikni o‘rnatishga qissa qo‘shgan barchaga, 
xususan, Boshkent universiteti qoshidagi Alisher Navoiy ilmiy-tadqiqot markazi rahbari 
Abdurahmon Guzelga minnatdorchilik bildirdi. Shu paytgacha Moskva, Dushanbe, Ostona, Tokio, 
Minsk, Shanxay, Seul, Boku kabi shaharlarda Alisher Navoiyga haykallar o‘rnatilganligi, Anqarada 
bu yodgorlikning ochilishi turkiy xalqlar uchun katta sharaf ekanligini alohida ta’kidladi.  
 

 

 
 

ALISHER NAVOIY HAYKALI. KECHIO‘REN, ANQARA, TURKIYA. 
Haykal 2024-yilda Kechio‘ren tumanida O‘zbekiston va Turkiya o‘rtasidagi do‘stlik hamda 

ma’naviy hamkorlik ramzi sifatida o‘rnatilgan.  

Foto: Oʻzbekistonning Turkiyadagi elchixonasi 

  
  Prof.Dr.Abdurahmon Guzel ustoz haqida qisqacha ma’lumot beradigan bo‘lsak, Turkiyaning 
turizm sohasi rivojlangan hududlaridan biri Antalyada tug‘ilib, boshlang‘ich va o‘rta ta’lim hamda 
litseyni tugatgach, 1966-yilda Germaniyada bo‘lib bir yil davomida “Goethe-Institut Grafrath/Obb 
ve Rothenburg/Odt”da nemis tilini o‘rganadi. 1970-yilda Viyana universitetining Adabiyot fakulteti, 
Turkologiya bo‘limini tamomlaydi. 1973-yilda shu universitetning doktorantura bosqichini 
tamomlab, doktorlik unvonini oladi. 1974-yildan Hajettepa univesitetida turk tili va adabiyoti bo‘limi 
o‘qituvchisi sifatida faoliyatini boshlaydi. 1985-yilda Gazi universitetida faoliyatini davom ettirib, 
Turkiya va Germaniya universitetlari o‘rtasidagi ko‘plab ilmiy loyihalar, hamkorlik ishlarini amalga 
oshirishga xizmat qiladi. 1989-1994-yillarda Milliy ta’lim vazirligining Ta’lim va tarbiya bo‘limi 
a’zosi, 1994-1998-yillarda Chanakkale O‘nsekiz Mart universiteti rektori, 1998-2001-yillarda Girne 
Amerika universiteti, 2001-2003-yillarda Gazi universiteti professori sifatida faoliyat yuritgan 
Abdurahmon Guzel hozirda Boshkent universitetida til, tadqiqot markazi, shuningdek, Alisher 
Navoiy ilmiy taqdiqot markazi mudiri sifatida ish olib bormoqda. E’tiborli jihati mas’uliyatli 
lavozimlarda faoliyat olib borish davomida ustoz tomonidan nashrga tayyorlangan monografiyalar, 
darsliklar soni hamda sifati kishini hayratlantiradi. Prof.Dr.Abdurahmon Guzel muallifligida “Hacı 
Bektaş Veli Hayatı, Eserleri ve Fikirleri” (1998), “Türk Halk Edebiyatı El Kitabı”, “Yabancı Dil 
Olarak Türkçe Öğretimi” (2016), “Hacı Bektaş Veli ve Makalat” (2002),  “İki Dilli Türk çocuklarına 
Türkçe öğretimi: Almanya örneği” (2010), “Abdal Musa Velayetnamesi” (1999), “Dini Tasavvufi 
Türk Halk Edebiyatı” (1999),  “Kaygusuz Abdal’ın mensur eserleri” (1983), “Dini-Tasavvufı Türk 
Edebiyatı”(1999), “Türkçe Öğretimi El Kitabı” (2014), “Ahmed Yesevi’nin Fakr-Name’si üzerine 
bir inceleme” (2017), “Hacı Bektaş Veli El Kitabı” (2011) kabi o‘ndan ziyod darslik, monografiya 
va o‘quv qo‘llanmalar, 200 dan ziyod turk adabiyoti, madaniyati va turkologiya masalalariga oid 
ilmiy maqolalari nashr qilingan. Ana shulardan biri “Türk Halk Edebiyatı El Kitabı (“Turk xalq 
adabiyoti” o‘quv qo‘llanmasi)” bo‘lib, “Akçağ” nashriyoti tomonidan 2021-yilda 12-marotaba qayta 
to‘ldirilgan holatda nashr qilingan. O‘quv qo‘llanma 568-sahifadan iborat bo‘lib, adabiyot bilan 
bog‘liq tushunchalar, til, madaniyat aloqalari, turk xalq adabiyotini o‘rganishda foydalanilgan 
manbalar, turk folklorshunosligi tushunchasi, tarixiy taraqqiyoti, folklorshunoslikning boshqa fanlar 
bilan aloqasi, turk xalq adabiyoti tadqiqot metodlari, turk xalq adabiyotining ta’rifi va xususiyatlari, 
turk xalq she’rlarida shakllar, nazm  turlari, xalq adabiyotidagi nasriy janrlar, dostonlar, xalq 

hikoyalari va xalq teatri, turk xalq baxshichilik adabiyoti, baxshichilik vakillari, turk xalq adabiyoti 
turlari va turkchaning o‘rganilishi, turk xalq adabiyotini o‘qitish metodlari, boshlang‘ich va o‘rta 
ta’lim dasturlarida xalq adabiyoti mavzulari tavsifi, diniy-tasavvufiy turk adabiyoti, nazm turlari va 
xalq shoirlari namoyandalari hayoti va ijodi haqidagi batafsil ma’lumotlar qamrab olingan. Bu o‘quv 
qo‘llanmaning ahamiyatli jihati shundaki, oliy ta’lim bosqichidagi filologiya fakulteti talabalari 
hamda folklorshunoslik va dialektologiya yo‘nalishida tahsil olayotgan magistrantlar uchun asosiy 
darslik sifatida foydalanish bilan bir qatorda, o‘rta ta’lim maktablarida ham xalq og‘zaki ijodiga oid 
mavzularni o‘qitish metodlari bo‘yicha ham amaliy ko‘rsatmalar berilganligidir. Bu qo‘llanmaning 
2003-yilda nashr qilingan 1-nashri bilan qiyoslaganimizda bejizga qayta-qayta, 12 marotaba nashr 
qilinmaganligiga guvoh bo‘ldik. 1-nashr 445-sahifadan iborat bo‘lib, olti bo‘limni o‘z ichiga olgan. 
Kitobning kirish qismida tarix davomida turk xalq adabiyoti ta’limiga oid asosiy tushunchalar, adabiy 
asar xususiyatlari, ahamiyati, til-madaniyat-adabiyot munosabatlari, adabiyot tadqiqot 
yo‘nalishlarining boshqa ilmiy sohalar bilan aloqasi, turk xalq adabiyoti foydalangan asosiy 
manbalarga ajratilgan bo‘lib, ilk davrlarda vujudga kelgan og‘zaki va yozma asarlar, Orxun-Enasoy 
obidalari, “Devonu lug‘otit-turk”, “Qutadg‘u bilig”, “Qo‘rqut Ota” kitobidan tortib,  XIII asrdan XX 
asrgacha bo‘lgan davr oralig‘ida Anado‘lida yashagan Mutasavvuflar hayoti va adabiy merosi haqida 
ma’lumot beradi. Bu qo‘llanmaning mavzular ko‘lami, keng qamrovliligi, ma’lumotlarning aniq va 
lo‘ndaligi o‘quvchilar talabining ortishiga sabab bo‘lgan deb o‘ylaymiz.  
 

 
 
Turkiyada navoiyshunoslik rivojiga munosib hissa qo‘shish barobarida prof.dr.Abdurahmon 

Guzal faoliyatining nihoyatda kengligi, samaraliligi havas qilsa arzigulikdir. 2025-yilning 23-25-
oktabr sanalarida Turkiyaning Bartin universitetida bo‘lib o‘tgan “ULUSLARARASI DÜNYA DİLİ 
TÜRKÇE” XVII sempoziumida ishtirok etib, Abdurahmon Guzal ustoz bilan yanada yaqindan 
tanishish imkoniyatiga ega bo‘ldik. Bu konferensiyaning Turkiya miqyosida an’anaviy tarzda XVII 
marotaba o‘tkazilayotganligi hamda prof.Dr.Abdurahmon Guzal bosh tashkilotchilardan ekanligi, 
ustozning ona tili jonkuyari ekanligi, turkiy til taraqqiyoti uchun tinimsiz faoliyat olib 
borayotganligining yaqqol dalilidir.  

Ilm yo‘liga qadam qo‘yayotgan har bir tadqiqotchi uchun mana shunday barakali va sermahsul 

ijod nasib qilishini, prof.dr.Abdurahmon Guzal ustozga esa yana uzoq yillar navoiyshunoslik, 
turkologiya sohasida yetuk shogirdlar tayyorlab, qardosh xalqlarimiz orasidagi ilm-ma’rifat 
rishtalarini mustahkamlash yo‘lida nufuzli xalqaro konferensiyalar, darslik va monografiyalar kutib 
qolamiz.  

